http://paperekoa.berria.info/papera_inprimatu.php?htmla=BERRIA&urtea=y2010&hilabetea=m05&eguna=d20100518&orria=p00047005
2010-05-18



1.008 hitz

Ipuin klasikoei balio sexistak zabaltzea egotzi izan zaie maiz. Ipuinek errealitatea islatzen dute edo gizartea aldatzeko balio dute? Idazleak noraino mugatu behar ditu bere sormen lanak esparru hezitzailera? 

Berdintasunaren ipuina

Ainhoa Sarasola
Itsasontzia urperatuta, uharte batera iritsiko dira hainbat lagun. Sarrera gisa ideia labur hori emanda, ikastola bateko haurrei ipuin bat idazteko eskatu zien Julen Gabiria idazleak 2001ean, bere soziologia tesirako eginiko proban. Pertsonaien inguruko daturik ez zien eman, baina haurrek sortu zituzten pertsonaietatik 45 gizonezkoak ziren, eta bost baino ez ziren emakumezkoak. Neska bakar bat ere ez zen ageri mutilek idatzitako istorioetan, eta neskek sortutakoetan ere mutilak ziren protagonista nagusiak (%62,5). Borroka egitea zen pertsonaia maskulinoen rol nagusia; femeninoena, aldiz, maitemindu, ezkondu eta ama izatea.

Ondorio gisa, Gabiriak ikerketan dio pertsonaia horien guztien atzean oso barneratua dugun gizarte oso bat dagoela. «Sortzaileak sortu egiten du, baina ez da gizarteko elementu bakartua, eta, beraz, sortzeaz gain, birsortu ere egiten du». Hala, sortzailearen kasuan zalantzak pizten direla uste du Gabiriak: «Noraino imitatu behar du errealitatea, haren balioak ez badira beti egokiak? Noraino eman diezaioke buelta egoerari, panfletoan erori gabe? Literatura artea izanik, esparru moral eta hezitzailera mugatu behar ote ditu sortzaileak testuak? Gizarteak aldatu behar du artea, ala artea izan behar da gizarte berria irudikatu eta aldarrikatuko duena?».

Erantzun bila, haur literaturako egile, kritikari eta ikerlariengana jo du BERRIAk. Urteak ez direla alferrik pasatu uste du Asun Agirianok, Galtzagorri elkarteko buruak. Maitagarrien ipuin klasikoak garai bati lotuta zeudela eta ordutik andreen rolak eta bizimodua asko aldatu direla dio. «Oraingo idazleek ez lituzkete antzinako jokamolde haiek islatuko euren sormen lanetan, ez bada buelta emateko, eta irakurketa kritiko, ironiko edo umoretsuaren ikuspuntutik idazteko». Myriam Camerosek eta Nunila Lopezek kaleratu berri duten Marizipriztinek ez du zorioneko galeperrik nahi liburua jarri du adibide gisa. «Hainbat eta hainbat lan daude bide horretan, ipuin klasikoak moldatu dituztenak, eta ariketa bitxia da, interesgarria».

Mariasun Landak 30 urte darama haur literaturaren munduan , eta bat dator Agirianorekin hark urteak ez direla alferrik pasatu dioenean. «Ez dugu aurreratu nahi genukeen beste, baina ezin gara atzera joan. Gizartean gauza asko aldatu dira, eta literaturan ere islatu da hori. Jendeak ipuin klasikoekin zuen kritikotasun falta jada ez da horrela. Baina aldaketek denbora asko behar dute, eta tradizio patriarkaletik iritsi zaizkigun balio eta estereotipoak ez dira 30 urtean desagertzen».

Sortzailearen askatasuna
XIX. mendeko ipuinek orduko gizartearen ezaugarriak zituzten pertsonaiak islatzen dituztela dio Imanol Mercero literatur kritikariak. «Ipuinak aztertzeko, askotan gizartea aztertzeko erabiltzen diren parametro berdinak erabili dira, eta ahaztu da ipuinak ipuin direla, eta beste unibertso bat denez, bere klabeko parametroak erabili behar direla aztertzeko». Ipuinak gurera nola iritsi diren kontuan hartu behar dela uste du, eta ipuin klasikoetan gertatu den Disneyzazio efektuaz gogoeta egin du. «Edurnezuri, Errauskine... zoritxarrez, haietako asko gure iruditerian daude Walt Disneyren iragazkitik pasatuta, eta horren mailakoak dira islatzen dituzten estereotipoak. Horrek esan nahi du Wendworth Websterrek jasotako ipuin klasikoak sexismo gabeak direla? Ez, baina ez dute zerikusirik Disneyren matxismoarekin».

Sortzaile gisa, Landari Alex ipuinari buruz entzundakoa beti presente izan duela dio Manu Lopez Gaseni EHUko irakasleak: «Batzuetan garrantzitsuagoa da neska protagonista bat jartzea baino, gizarteak jarritako rola betetzeko prest ez dagoen mutil bat aukeratzea», alegia. Hain zuzen, Landak argi du ez direla soilik andrazkoen rolak aldatu behar, «gizonenak ere aldatu behar dira».

Agirianorentzat, ez da zuzena «egungo bizimoduak exijitzen duen politikoki zuzen jokatzearen joera muturrera» eramatea. «Larregi iruditzen zait sortzaileei eskatzea kontu hauekin erne ibiltzeko, norbaitek mugatzea, dela editorea edo norberaren autozentsura». Zentzuzkoena, haren ustez, idazleak bere sentiberatasunetik egungo aldaketak agertzea eta naturaltasunez jokatzea da. Garbi du literaturak ez duela zertan eredu hezitzailea izan. «Haurrentzat idaztea ez da derrigorrez haurrak bideratzea».

Txartzat ez badu ere, sortzaile gisa «literatura utilitarista» egitea ez zaiola interesatzen dio Landak. «Eta argi dut, halaber, literaturaren etsairik handienak estereotipoa eta eskematismoa direla, eta hori emakume protagonistekin literaturan barra-barra egiten da». Hala, pertsonaiak estereotipoetatik kanpo naturaltasunez baina kontzienteki sortzen dituela dio, «baina ez soilik sexismoaren kontra nagoelako, baita ere literatura onaren alde nagoelako, eta estereotipoa literatura txarraren ezaugarri izan daitekeelako niretzat».

Urteetako aldaketak 
1970eko hamarkadan Europan eta 1980koan gurean gertatutako aldaketak ekarri ditu gogora Landak. «Balio tradizionalekiko haustura gertatu zen». Hainbat adituk eta idazlek, baita zenbait pedagogok ere, haur literaturako emakumeen rolak salatu eta estereotipoen aurka altxatu zirela gogoan du. «Baina, nolabait, aldaketa errazena izan zen, rol aldaketa: orduan hasi ziren neskak futbolean jokatzen agertzen, neska piratak, neska detektibeak... eta denok dakigu hori ez dela nahikoa».

1960ko hamarkadan ipuin tradizionalen balioari buruz eztabaida biziak izan zirela ekarri du gogora Lopez Gasenik ere. Ipuinetan islatzen ziren eredu klasistak eta sexistak errotik mozteko giroa bazen orduan. Bigarren Mundu Gerraren ondotik bereziki, eredu errealista gailendu zen, haurrak zenbait baliotan (bakezaletasuna, ekologismoa...) hezteko xedez, eta eredu fantastikoa ia erabat baztertu zen. 1970eko azken urteetan, ipuin tradizionalen eragin positiboen inguruan hainbat psikologok eta pedagogok zabaldutako bestelako teoriekin, fantasia gailendu zen berriro. Baina HSAOL hezkuntza erreformaren ondotik, zehar lerro gisa balioak lantzeko beharra ezartzearekin, «bideratutako haur liburuen uholdea» iritsi zen, Lopez Gaseniren hitzetan. 

Halako liburuen eragina hartu du hizpide irakasleak. «Liburu haietako asko enkarguzkoak-edo izan ziren hasiera batean, eta denborarekin, idazleen buruetan txertatu zen kodea izan zen: 'Idatz dezadan halako baliori buruz, eta nire liburua izugarri salduko da'». Hain zuzen, haur liburuen zirkuitu nagusia eskola dela gogorarazi du. «Horrek sekulako kaltea ekarri dio sorkuntzari, izugarri mugatu dituelako sorkuntzaren bideak. Halako liburu askoren kasuan, garbi esan behar da ez direla literatura, herritar zintzoak hezteko propaganda baizik». 

Errealitatea aldatzerik ez 
Balioak baino gehiago, ipuinek mezu bat helarazi behar dutela uste du Mercerok. Ipuinak ez diola irakurleari zer egin behar duen esaten, baizik eta galdera egiten diola uste du. Ipuin modernoetan bi joera ikusten ditu: plazer estetikoa zein narratiboa lehenesten dutenak, eta didaktikoagoak direnak. «Liburu terapeutikoei askotan gatza falta zaie, eta estetikoek, agian, irakaspen ahul bat dute». Bi aldeak ongi uztartzen dakiena da, haren ustez, sortzaile moderno on bat. 

Literaturak emozioak sortzeko bai, baina gizartea aldatzeko ahalmena duela esateari gehiegi deritzo Agirianok. «Mendez mende ikusi da: egoera aldatzeko, edo hobetzeko, literatura ez da eraginkorra». Haur literaturari ezin zaiola halako erantzukizunik ezarri dio. Bat dator Lopez Gaseni. «Liburua ezagutza transmititzeko bide nagusia zenean ere ez zuen halakorik lortu, are gutxiago orain».

